
"Жаза"- жаңашыл шығарма
Шын жазушы өмір бойы шындықпен бетпе-бет келеді ғой. Оған қазақ әдебиетіне олжа салған талай классик қаламгерлердің туындыларын оқып отырып көз жеткіземіз. Бірақ ондай қаламгер көп емес. Солардың бірін өз басым жазушы, Мемлекеттік сыйлықтың лауреаты Әкім Тарази деп білемін.
Өзі өмір сүріп отырған дәуір адамдарымен де, өзінен кейін келе жатқан ұрпақпен де сырласа алатын терең ойлы, тірі сөздің шебері талай-талай кітапты, сан алуан әңгіме, хикаятты жазу барысында небір батыл қадамдарға барды, жаны ауырып, жүрегі сыздады. Мұның өзі қылыш жүзінде ғұмыр кешумен бірдей. Қаламгердің “Құйрықты жұлдыз" повесі 1966 жылы жарық көрді. Бұдан кейін де “Үлкен ауыл” (1968), “Асу-асу” (1970), “Көкжиек” (1980), “Басынан Қара- таудың" (1984) повесть-әңгімелері, “Қыз махаббаты" (1982) пьесалар жинағы, “Бұлтқа салған ұясын” (1978), “Тасжарған" (1980), “Кен" (1986), “Шер" (2000), “Махаббат жыры” (2001) секілді сүбелі дү- ниелері жарық көріп жатты. Алғаш ретқаламгердің “Бұлтқа салған ұясын" оқып, көркем әдебиеттің тереңіне сүңгіген едім.
Жазушы жаңа мыңжылдық басында қалың оқырманды “Жаза” атты шығармасымен таңғалдырды.
Адам өмірінің айнасы - отбасы. Отбасы, ошақ қасында адам баласы балаларын өсіріп, тәрбиелеп қанат қақтырады. Жазушының бұл шығармасы трагедиялық ахуалмен басталады. Автор негізгі идея ретінде отбасы мәселесін ала отырып, оның ішінде ұлт болып өмір сүруде де сынға түсетін жағдай жиі кездесетінін қадап айтады.
Шығарма кейіпкерлерінің де есімдері құлаққа жат естіледі. Басты кейіпкер - ауған соғысының ардагері Құдайды аузына жиі алатындығы мен қызмет істейтін мекемесіне қарап, кеңес дәуірінде өмір сүрген қазақ екенін жазбай тануға болады. Роман барысында кейіпкеріміз Або есімімен қарекет етеді. Әйелі Зоро, балалары - Боло, Айно. Шығарманың жапондық психологиямен жазылғандығы болар, кейіпкерлер есімі де шығысқа тән, жақын. Шығарманың моделі, концепциясы социалистік реализм әдісімен әлеуметтік тал- дауға бармайды. Өмірдегі өзгерістерді жырлап, жаңа мен ескінің тартыс-күресіне де килікпейді. Есесіне, бұрын қатты сынға алынатын фрейдизм философиясының исі аңқитын құбылыстарға толы. Бас кейіпкер Абоның адами келбетін соғыс талқандап тастаған. Ол енді бейбіт өмірге келгенде момын ғана күзетші. “Жаза" романы әділетсіз соғыс адамның жылдар бойғы тірнектеп жинаған тым нәзік, тым жұқа өркениет қабығын бұзып-жарып, адамшылық ұсқынын өзгертіп жіберетін кеселін боямасыз баян етуімен қымбат. Соғыс зардабын, жан дертін өзге полюстен ашып көрсетуімен  жаңашыл.

